
ТАҚРИЗИ

мукарризи расмӣ ба диссергатсияи Холова Моҳира Буриевна дар мавзуи 
“Мугобиқаги савтии калимаҳои русиву аврупой ва усулҳои ба меъёр 
даровардани онҳо дар забони адабии муосири тоҷикй” барои дарёфти 
дараҷаи илмии номзади илми филология аз рӯйи ихтисоси 10.02.01 -  
Забони тоҷикй

Калимаҳои иқтибосии русиву аврупоӣ як бахши фаъоли таркиби 
луғавии забони тоҷикиро ташкил медиҳанд. Онҳо ҳамчун 
ифодакунандаи мафҳумҳои нави илмӣ-техникй ҳанӯз аз ибтидои гузариш 
(нимаи дувуми асри XIX) то ин ҷониб мавриди истифода қарор доранд. 
Дар замони Истиқлол низ қабули онҳо афзоиш ёфта, боз дар оянда низ 
метавонад зиёдтар гардад, зеро ҳар лаҳза навигариҳои нави илмй- 
техникӣ ба вуҷуд омада истодаанд ва дар баробари қабул ва истифодаи 
мафҳумҳои нав аз қабули калимаҳои ифодакунандаи ин мафҳумҳо роҳи 
дигар нест. Ин падида водор менамояд, ки паҳлуҳои норавшани 
иқтибосот пайваста таҳқик карда шавад.

Ҳарчанд мавҷудияти калимаҳои иқтибосй дар забон нишонаи 
заифӣ ё нуқси имкониятҳои забон набошад ҳам, вале бенизомӣ дар қабул 
ва беэътиноӣ дар истифодаи он метавонад ба таркиби луғавии забон бо 
мурури вақт таъсири манфӣ гузорад. Аз ин дидгоҳ ба вуҷуд омадани 
диссертатсияи Холова Моҳира Буриевна дар мавзуи “Мутобиқати 
савтии калимаҳои русиву аврупоӣ ва усулҳои ба меъёр даровардани онҳо 
дар забони адабии муосири тоҷикӣ” ҳам аз нигоҳи мавзуъ ва ҳам аз 
лиҳози маводи пажуҳиш дар забоншиносии имрӯза икдоми шоиста аст. 
Мавзуи таҳқиқ актуалӣ буда, муаллиф ба иқтибосоти русиву аврупой бо 
назари ба худ хос муносибат менамояд. Мубрамии мавзуи таҳқиқ дар он 
ифода меёбад, ки дар забони тоҷикй иқтибосоти русиву аврупой ба таври 
умумй мавриди таҳкиқи густурдаи илмӣ карор гирифта бошанд ҳам, 
чунин иқтибосот дар забони адабии муосири тоҷикӣ ва марҳалаҳои 
гуногуни он то ба ҳол омӯхта нашудаанд.

Диссертатсияи мавриди назар аз муқаддима, ду боб, хулоса ва 
феҳристи адабиёт иборат мебошад.

Дар муқаддима аҳаммияти мавзуъ ва дараҷаи омӯзиши он бо 
шарҳи ҷузъиёти муҳимтарин оварда шудааст. Ба ибораи дигар, 
муқаддимаи рисола тибқи талабот нигошта шуда, тамоми рукнҳои 
муқаддимавиро дар бар мегирад. Доманаи фарогирии таҳқиқ талаб 
мекунад, ки муҳаққиқ асосҳои назариявию методологии таҳқиқро аз се 
самти асосӣ -  таҳқиқи муқоисавӣ-таърихй, хронологӣ ва оморӣ 
мустаҳкам намояд. Ин қисмати муқаддима далели он аст, ки муаллифи 
рисола сарчашмаҳои хеле зиёд ва гуногуни забоншиносӣ, луғатшиносй 
ва таърихиро аз назар гузаронида, бунёди таҳқиқи худро бар асоси онҳо 
қарор медиҳад.

Навоварии илмии кор дар он зоҳир мешавад, ки гунанокй, роҳу 
усулҳои мутобиқшавии савтӣ аз лиҳози садоноку ҳамсадо, ҳиҷо, ҳазфи 
овозҳо, мавқеи ҷойгиршавии онҳо дар таркиби ҳиҷоҳо ва қолабҳои 
таркибии калимаҳои иқтибосии русиву аврупоӣ дар забони тоҷикй бори 
нахуст мавриди таҳқиқи диссертатсионй қарор гирифта, ба таҳқиқи онҳо 
муносибати маҷмуӣ анҷом дода мешавад. Пешниҳоди намунаи имлои 
калимаҳои иқтибосии русиву аврупоӣ, ки мувофиқ ба меъёрҳои савтии 
забони тоҷикианд,аз дастовардҳои дигари диссертатсия ба шумор 
меравад.

Боби аввали диссертатсия “Шароити таърихии иқтибосшавии 

калимаҳои русиву аврупой ва имконияти мутобиқшавии онҳо дар забони 

адабии муосири тоҷикй” номгузорӣ шуда, ҷанбаи назариявй дорад. Дар 
чор фасли таркиби ин боб унвонҷӯ ба масъалаҳои “Шароити таърихии 
воридшавии калимаҳои русиву аврупоӣ ба забони тоҷикӣ”, “Назари 
забоншиносон ба масъалаи мутобиқшавии калимаҳои забонҳои бегона”, 
“Махсусияти савтии калимаҳои иқтибосии русиву аврупоӣ”, 
“Нишонаҳои савтии калимаҳои фонди асосии луғавии забони тоҷикй ва 
мутобиқ гардидани сохтори овозии калимаҳои иқтибосии русиву 
аврупоӣ ба онҳо” таваҷҷуҳ намуда, кӯшиш кардааст, ки дар асоси 
омӯзиши адабиёти марбути ин мавзуъ ва ҷамъоварии мавод аз осори 
назмӣ, насрӣ, публитсистӣ ва фарҳангу луғатҳо заминаҳои воридшавии 
калимаҳои русиву аврупоиро вобаста ба ҳар даҳсолаи мавҷудияти2



Ҳокимияти Шуравӣ муайян намояд. Дар баробари ин дар фасли сеюми 
ин боб нишонаҳои савтии калимаҳои иқтибосии русиву аврупой ҳам аз 
лиҳози тарзи талаффуз, ҳамнишинии овозҳо ва қолабҳои ҳиҷоии онҳо 
оварда шудааст, ки барои омӯзиши паҳлуҳои дигари ин бахши иқтибосот 
ҷанбаи назарӣ шуда метавонад.

Дар фасли чоруми боби мазкур махсусияти савтии калимаҳои 
аслии забони тоҷикӣ ҳам аз лиҳози тарзи талаффуз ва ҳам аз рӯйи 
ҳамнишинии овозҳо, қолабҳои ҳиҷоии калимаҳои аслии тоҷикӣ оварда 
шуда, тарзҳои мутобиқшавии калимаҳои иқтибосӣ ба онҳо, аз ҷумла 
калимаҳои марбут ба забони русиву тавассути он воридшуда баррасӣ 
гардидаанд. Таҳлилу хулосаҳои ин боб далели онанд, ки муҳаққиқ ба 
сарчашмаҳои хеле зиёд рӯ овардааст, онҳоро омӯхтааст, нуқтаи назари 
муҳаққиқонро доир ба масъалаи матраҳшаванда тахдилу баррасй « 
намуда, хулосаҳои зарурӣ барвардааст. Маҳз ҳамин ошноӣ бо 
сарчашмаҳои гуногуни илмӣ ба ӯ имкон додаанд, ки боби аввали 
рисоларо ба таври мантиқӣ ба фаслҳо ҷудо намояд. Дар умум, боби 
аввали диссертатсия аҳаммияти калони назарӣ дорад ва барои анҷом 
додани таҳқиқоти минбаъдаи илмй доир ба калимаҳои иқтибосии русиву 
аврупоӣ ва назарияи иқтибоси калима, инчунин ҳангоми анҷом додани 
таҳқиқоти дигари илмӣ доир ба иқтибосот ба таври васеъ истифода шуда 
метавонад.

Боби дуюми диссертатсия дорои нуҳ фасл буда, “Мутобиқати 

унсурҳои луғавии русиву аврупоӣ ба меъёрҳои забони тоҷикй” унвон 
дорад. Дар фасли якуми он унвонҷӯ ба масъалаҳои назарии 
мутобиқшавии унсурҳои бегона дар таркиби лугавии забони тоҷикй 
таваҷҷуҳ намуда, доир ба моҳияти иқтибосот, тафовути унсурҳои 
тасодуфӣ аз калимаҳои иқтибосӣ, ҳамин гуна тафовути калимаҳои аслӣ 
аз калимаҳои иқтибосӣ, меъёрҳои қабули калимаҳои бегона дар ҳамаи 
забонҳо, аз ҷумла забони тоҷикй исҳори назар кардааст. Дар фасли 
дуюми ин боб ҳолати мутобиқгардии калимаҳои иқтибосӣ бо забони 
тоҷикӣ, дар мисоли вомвожаҳои тоисломӣ, арабй ва туркиву мугулӣ

оварда шудааст, ки огоҳии муҳаққикро аз таҳқиқоқоти то инҷониб 
анҷомёфта нишон медиҳад.

Дар солҳои гуногуни даврони Ҳокимияти Шуравӣ омилҳои зиёде 
замина гардидаанд, ки вожаҳои русиву аврупой дар шакли аслӣ қабул 
гарданд. Фасли сеюми боби дуюм маҳз ба ҳамин масъала бахшида шуда, 
аз ҷониби унвонҷӯ нуҳ омили таърихиву иҷтимоии пурра мутобиқ 
нашудани калимаҳои русиву аврупоӣ ба забони тоҷикӣ зикр гардидааст. 
Унвонҷӯ аз ҷумлаи ин авомил таҳияи ҳамаи фармонҳо ва қарорҳои 
давлатии ҳокимияти замон бо забони русӣ, ки барои фаҳмидани онҳо 
забони русӣ ба ҳамагон ҳатмӣ гашта буд; «Установкаи терминологии 
забони тоҷикӣ» (8-уми августи соли 1936) ва қарори махсус бо номи «Дар 
бораи масъалаҳои терминологияи забони тоҷикӣ» (25 январи соли 1939), 
ки дар онҳо барои истилоҳоти нав дар баробари имконоти дохилии 
забони тоҷикӣ, захираи забони адабӣ ва забони гуфтугӯйй истилоҳоти 
иқтибосии русиву интернатсионалй низ тавсия гардида буд; сиёсати 
ҳокимияти марказй дар бобати тағйири алифбо, хусусан гузаштан ба 
хатти кириллӣ ва ба ин васила қабули овозҳои хоси русии ц, щ, ы ва 
аломатҳои ь, ъ; ҳамчун «сарчашмаи файзбахш», «нишонаи дӯстй», 

«таъсири пурбаракат» ва ҳатто забони «бародари калонӣ» қаламдод 
шудани забони русӣ барои забони тоҷикӣ; миқдоран зиёд будани 
иқтибосоти русиву аврупой; ҳамчун дӯсту бародар зиндагӣ кардани 
миллатҳои гуногунзабон, ки муошират аксар вақт тавассути забони русӣ 
анҷом меёфт; бе санади расмӣ мақоми «забони модарии дуюм»-ро 

гирифтани забони русй дар солҳои шастум; бо имкониятҳои дохилии 
забони тоҷикй тарҷума нашудани иқтибосоти русиву аврупоӣ ва 
монанди инҳоро зикр намудааст (Диссертатсия, с. 79).

Сарчашмаи омӯзиши калимаҳои иқтибосии русиву аврупоӣ дар 
дохили диссертатсия хеле фарох ва густарда мебошад. Дар фасли чоруми 
боби дуюм унвонҷӯ кӯшиши мутобиқгардонии калимаҳои русиву 
аврупоиро дар нигоришоти зиёиёни охири асри XIX ва ибтидои садаи 
XX дар асоси асарҳои Аҳмади Дониш, Мирзо Азими Сомй, Мирзо 
Сироҷи Ҳаким, устод Айнӣ, Абулқосим Лоҳутӣ таҳқиқ намуда, собит4



менамояд, ки дар осори онҳо тарзҳои истифодаи иқтибосоти русиву 
аврупоӣ шоистаи таваҷҷуҳ аст.

Яке аз роҳҳои қабул ва мутобиқшавии калимаҳои иқтибосӣ ин 
мавқеъ пайдо кардани онҳо дар нутқи шифоҳии халқ ба ҳисоб меравад. 
Калимаҳои иқтибосӣ вақте ба нутқи шифоҳии халқ ворид мегарданд, 
агар ба меъёрҳои савтии забони иқтибоскунанда мувофиқ набошанд, бо 
таъсири нутқи шифоҳии халқ дар гунаҳои нав истифода мешаванд. 
Ҳамин паҳлуи муҳимми иқтибосотро муҳаққиқ ба назар гирифта, фасли 
панҷуми диссертатсияро ба хусусиятҳои гунанокии калимаҳои иқтибосии 
русиву аврупоӣ ихтисос медиҳад. Гунанокии калимаҳои русиву аврупоӣ 

дар давраҳои аввали воридшавии онҳо бо таъсири нутқи шифоҳии халқ 
ва хатти арабисоси форсӣ, ки дар онҳо ҳамаи садонокҳо навишта 
намешаванд, ба вуҷуд омада буданд. Диссертант бо такя ба мисолҳои 
ҷамъовардаи марбут ба мавзуъ аз сарчашмаҳои гуногун муайян 
намудааст, ки гунаҳои калимаҳои русиву аврупой, асосан, савтӣ буда, аз 
миёни гунаҳои иқтибосот ҳамоне ки хусусияти умумиистеъмолӣ дорад, 
дар таркиби луғавии забони тоҷикй қабул гардидааст. Барои исботи 
фикр унвонҷӯ гунаҳои калимаи Амрик, Амрико, Амрика, Амриқ, Амриқо, 

Омрика (Америка); англис, инглиз, инглис (англичанин); Фаронса, 

Фаранса, Фаронсия, Фарансия (Франция)-ро меорад ва аз миёни онҳо 
гунаи Амрико, англис ва Фаронсаро, ки ба меъёрҳои савтии забони 
тоҷикӣ бегонагӣ зоҳир намекунанд, гунаи мувофиқ дар забони адабии 
муосири тоҷикй медонад (Диссертатсия, с. 102).

Фаслҳои шашум ва ҳафтуми боби дуюми диссертатсия баҳси 
мутобиқшавии овозҳои садоноки русӣ ба садонокҳои забони тоҷикӣ, 
мутобиқшавии ҳамсадоҳои забони русй ба овозҳои тоҷикиро дар бар 
мегирад. Фаслҳои мазкур хеле фарох буда, унвонҷӯ кӯшиш намудааст, 
дар асоси мисолҳо мутобиқшавии на фақат садоноку ҳамсадоҳои ба 
забони тоҷикӣ бегона, балки мутобиқшавии ҳамсадову садонокҳои дар 
алифбои имрӯзаи кириллй мавҷудбударо муайян намояд.

Дар фасли ҳаштуми боби дуюм -  “Қолабҳои тоҷикишудаи 

калимаҳои русиву аврупоӣ”, 28 қолаби калимаҳои русиву аврупоӣ оварда5



шудааст, ки ба забони тоҷикӣ бегонагӣ зоҳир намекунанд. Умуман, 
диссертант қолабҳои тоҷикишудаи калимаҳои русиву аврупоиро 
нозукбинона таҳқиқ намуда, нақши чунин вомвожаҳоро ҳамчун роҳҳои 
инкишофи таркиби луғавӣ бо диди нав баррасӣ намудааст.

Фасли нуҳум ва ҷамъбастии боби дуюми диссертатсия, ки 
“Мулоҳизаҳо дар бобати банизомдарории мутобиқати савтии калимаҳои 

иқтибосии русиву аврупоӣ ба меъёрҳои савтии забони адабии муосири 

тоҷикӣ” номгузорӣ шуда, дорои се зерфасл мебошад, метавон гуфт, ки 
натиҷаҳои таҳқиқи диссертатсияро инъикос мекунанд. Мавриди зикр аст, 
ки то имрӯз ҳарчанд калимаҳои иқтибосии русиву аврупоии 
мутобиқшуда дар гунаи мутобиқшуда дар осори назмй, насрӣ ва 
публитсистии мансуб ба садаи XIX ва садаи XX истифода мегардиданд 
ва дар фарҳангҳои имлои забони тоҷикӣ мутобиқшавии овозҳои бегона 
ба монанди ц, щ, ы ва ь дода шуда бошанд ҳам, аммо то кунун имлои 
калимаҳои иқтибосии русиву аврупоӣ таҳия нагардидааст. Ба ҳамин 
хотир, пешниҳоде, ки аз ҷониби унвонҷӯ бо машварати устоди 
раҳнамояш, шодравон профессор Ҳомид Маҷидов ироа шудааст, барои 
банизомдарории ин бахши иқтибосоти забони тоҷикӣ ва таҳияи имлои 
калимаҳои иқтибосии русиву аврупоӣ бо меъёрҳои савтии забони тоҷикӣ 
иқдоми хуб ба шумор меравад.

Муҳаккиқ дар таълифи диссератсия аз дастовардҳои навини 
олимон ва пажӯҳишҳои дигар бамаврид истифода бурда, иқтибосҳое 
овардааст, ки онҳо ба афзудани сифати кор мусоидат кардаанд. 
Хулосаҳои муаллиф, ки дар 10 банд оварда шудаанд, натиҷаҳои 
таҳқиқоти анҷомёфтаро баён ва илман асоснок менамоянд. Тавсияҳо оид 
ба истифодаи натиҷаҳои амалии таҳқиқот дар 5 банди алоҳида дарҷ 
гардиданд. Муаллифи рисода дар заминаи кори илмии худ анҷом додани 
таҳқиқоти бештарро доир истибосоти русиву аврупоӣ ба нақша мегирад. 
Автореферати диссертатсия мазмуну мундариҷаи мухтасари рисоларо 
баён менамояд. Варианти русии автореферат бо варианти тоҷикии он 
мувофиқ мебошад. Таълифоти интишорнамудаи диссертант ба мазмуну 
мундариҷаи рисолаи илмӣ мутобиқат мекунанд. Рӯйхати адабиёт6



сарчашмаҳои ба мавзуи таҳқиқ вобастаро ба таври хеле мукаммал фаро 
мегирад.

Дар умум, диссертатсияи Холова Моҳира Буриевна дар мавзуи 
“Мутобиқати савтии калимаҳои русиву аврупоӣ ва усулҳои ба меъёр 
даровардани онҳо дар забони адабии муосири тоҷикӣ” кори илмии 
анҷомёфта буда, ҷанбаи қавии назариву амалӣ дорад, ки ин баёнгари 
дарки паҳлуҳои мухталифи мавзуи таҳқиқ аз тарафи диссертант 
мебошад. Бо боварӣ метавон гуфт, ки кори диссертатсионии Холова 
Моҳира Буриевна дастоварди хуб дар соҳаи забоншиносӣ ба ҳисоб 
рафта, барои таҳқиқи минбаъдаи иқтибосот, махсусан калимаҳои русиву 
аврупоӣ, заминаи мусоид фароҳам меорад.

Бо вуҷуди дастовардҳои зиёд дар кори илмӣ баъзе камбудиҳо ба 
назар мерасанд, ки зикри онҳо барои беҳтар гардидани мазмуну 
мундариҷа ва сифати таҳқиқоти минбаъдаи муаллифи диссертатсия аз 
манфиат холӣ нахоҳад буд:

1. Ҳаҷми боби дуюми рисола назар ба боби якуми он зиёд аст, ки 
ин аз мавзуъҳои ҷудогонаеро ба фаслҳои боби мазкур ҷой додан ба амал 
омадааст. Хуб мешуд, ки фасли нуҳум бо каме таҳриру такмил ба боби 
алоҳида табдил дода мешуд.

2. Чунонки медонем, дар забони адабии муосири тоҷикй микдори 
зиёди калимаҳои русиву аврупой мавриди истифода қарор доранд. Дар 
замони Истиқлол низ чунин калимаҳо ба назар мерасанд. Аз ин рӯ, 
мувофиқи мақсад мебуд, ки ин гуна калимаҳо дар як фасли алоҳида 
мавриди баррасӣ қарор дода мешуданд.

3. Фасли дувуми боби дуюм -  «Қудрати мутобиқгардонии забони 

миллӣ ва дастгоҳҳои тавонои он» нисбат ба фаслҳои дигари ин боб 
ниҳоят кам мебошад. Аз ин рӯ, бо фасли якуми ҳамин боб, ки 
«Масъалаҳои назарии мутобиқшавии унсурҳои забонҳои бегона дар 

таркиби луғавии забони тоҷикй» унвон дорад, муттаҳид намудан ва 
«Масъалаҳои назарии мутобиқшавии унсурҳои забонҳои бегона ва 

қудрати мутобиқгардонии забони тоҷикй» номгузорӣ намудани фасл ба 
максад мувофиқтар аст. 7



4. Дар диссертатсия баъзе ғалатҳои имлои, аломатҳои китобат ва 
услубй ба назар мерасанд, ки бояд ислоҳ карда шаванд (саҳ. 20, 30, 39, 
106, 146).

Эроду пешниҳодҳои зикршуда ҷузъӣ буда, хусусияти тавсиявй 
доранд, ба ҳеҷ ваҷҳ ба мазмуну мундариҷаи диссертатсия таъсири манфӣ 
намерасонанд, арзиши илмии диссертатсияро низ кам нахоҳанд кард.

Дар маҷмуъ, диссертатсияи Холова Моҳира Буриевна дар мавзуи 
"Мутобиқати савтии калимаҳои русиву аврупой ва усулҳои ба меъёр 
даровардани онҳо дар забони адабии муосири тоҷикӣ” арзиши баланди 
илмию назариявӣ дошта, таҳкики мукаммали баанҷомрасида ба ҳисоб 
меравад ва дар инкишофи илми забоншиносии тоҷик, махсусан омӯзиши 
иқтибосоти русиву аврупой, мусоидат хоҳад кард. Диссертатсия ба 
талаботи бандҳои 31-35-и Тартиби додани дараҷаҳои илмй, ки бо қарори 
Ҳукумати Ҷумҳурии Тоҷикистон аз 30 июни соли 2021, таҳти № 267 
тасдиқ гардидааст, ҷавобгӯ мебошад ва муаллифи он сазовори дарёфти 
дараҷаи илмии номзади илми филология аз рӯйи ихтисоси 10.02.01 -  
Забони тоҷикӣ мебошад.

Номзади илми филология, мудири 
кафедраи забони тоҷикии факултети 
филологияи тоҷики Донишгоҳи давлатии 
Бохтар ба номи Носири Хусрав Назаров М.Н.

ба номи

Имзои М.Н. Назаровро тасдиқ мекунам: 
Юардори шуъбаи ка^^дад^орҳои махсуси 
Донишгоҳи давлатии Бох 
Носири Хусрав /"*' ■'/ ШУЪБАИ 

